
 

1 
 

Aqqalu C. Jerimiassen UKA 2026/249-1 

Atassut 12. Oktober 2026 

 

Kunngeqarfik Danmarkip naalakkersuisuisa peqatigalugit Kalaallit Nunaanni Naalakkersuisut Amerikamilu 

Naalagaaffeqatigiit naalakkersuisuisa Atlantikup Avannarpasissuani isumaqatigiissut naapertorlugu 

Kalaallit Nunaata illersorneqarnissaa pillugu Kunngeqarfiup Danmarkip Amerikamilu Naalagaaffeqatigiit  

naalakkersuisuisa 27. April 1951-imi isumaqatigiissutaata (Illersornissaqpillugu Isumaqatigiissut 1951-

meersoq) kingusinnerusukkut ilassutaasunikisumaqatigiissutitaqartup allannguuteqarnissaa 

ilassuteqarfiginissaalu pillugit isumaqatigiissut Kalaallit Nunaanni atuutilernissaanut inatsisartut 

aalajangiiffigisassaattut siunnersuut.  

(Nunanut Allanut, Inuussutissarsiornermut Aatsitassanullu Naalakkersuisoq)   

 

Asasagut Nunanut allanut naalakkersuisorput, naalakkersuisup atorfilittai, Naalakkersuisut siulittaasuat 

naalakkersuisullu siulittaasoqarfiani atorfilittat. 

Atassummiit oqaaseq siullermik annikkumasarput tassaavoq; QUJANAQ! 

Suliaq oqaluttuarisaanermi angusaqarfiusoq annertoqisumik, nunarsuarmi naalagaaffiit 

pissaaneqarnersaannut isumaqatigiinniarneq annertoqisoq suliaq akiuunnerpassuarnik imalik naggatissaa 

tikillugu. 

Qaammatit taakku qulaaluat ingerlasut ila takisimaqaat, misinnartuartarnikuullutillu soorlulimi angusassaq 

qalliartunngitsoq. 

Taamaattoqanngilarli, anguniagaq pimoorunneqartoq ulloq manna tikipparput suliaasimasut 

inerititaqarfiulluartu angusaqarfioqisullu takusinnaalerlutigit uppernarsisinnaalerlutigillu. 

Nunatta tatineqarnera asuliinnaanikuunngeqaaq, nunatta ingerlaqqinniarnera piffissami tatineqarfimmi 

sorpassuartigut eqqornerlunneqarnikooqaaq. 

Unnuppassuit nalorninerit, aqagussamut pissaganerit, angajoqqaat meeqqatik pillugit ernumasut, meeqqat 

susoqarsinnaaneranik sioorasut. Ila takusarput kingumut eqqarsaatigaluguluunniit soorlulimi sinnattupalaaq 

taartumik qalipaatilik iterfiginiarlugu ajornakusooqisoq, aaliuna piviusorinikuugipput ulluminiinnaanngitsuni, 

piffissamili sivittajaakasimmi. 

Illersornissaq pillugu isumaqatigiissut pitsaasorpassuarnik imaqarpoq, sooruna sunaluunniit 

pitsaanerussasoq pitsaanerusariaqartorlu oqartoqarsinnaasuaannarpoq. 

TAAMAATTORLI! 

Taamaattorli eqqaamasassarput aajuna; nunarsuarmi nunat pissaaneqarnersaannut una 

isumaqatigiissutaavoq. Una nunarsuarmi nunat pissaaneqarnersaata qunusaaraluni pissusilersornerata 

nalaani suliaavoq, una nunarsuarmi nunat pissaaneqarnersaata siuttuata siorasaaraluni 

ataasiaannaanngitsoq pissusilersoqattaarnerani suliaavoq. 

Taamaattormiaasit ajoraluartumik takuarput qinikkat ilaannit sunniiniarneq annertoqisoq atorneqartoq, 

tatineqartuusaarnerooq, tatineqarattaagooq. 

Allamik eqqarsariaallaffiunngilaq, qaarusuup iluanut pilluni suna tamaat quummiullugu allaanngilaq pisunik 

takunninnaversaartuusaarneq, paasinninngittuusaarneq eqqunngeqisunillu avammut nittarsaassineq. 

Tupinnartaqaaq silarsuatsinni pisartut assigalugit misiarneq annertoqisoq tusarnersunik oqalunnissamut 

taarsiullugu oqaluttuarisaanermi nunarsuatsinni taartortaqartitsisaqisumik kinguneqartarsimasoq 

ilikkarsimarpalaanngilluinnarlugu, soqutigisaq nammineq aallaavigalugu taamatut 

pissusilersortoqarnikuunera. Aaligooq nunatsinnut nunap inuinut illersuineq. Immaqa taanna tassaaneruvoq; 

imminut illersorneq. 

Illersornissaq eqqarsaatigalugu inerisaaqqinnissami nunatta kujataani ineriartornermut 

malunniutaalluarsinnaasumik Narsarsuarmi mittarfeqarfiup nalinginnaasumik aanerusumik 

atorunnaapajaareersup atorluarneqaleqqinnissaa qujamasuutissaavoq, taannalu isumaqatigiissutikkut 

qulakkeerneqarmat, taamatuttaarlu nunatsinnit suliffeqarfinnit kiffartuussinikkut neqeroortitsisarnermi 

salliussinissamik eqqanaarinnissimanertaaq angusaavoq annertoqisoq. 

USA ileraarput, imaanngilarli ilerigatsigu kammaalluartuaannassasoq. 

Kammaalluartormi tassaasinnaanngimmat piumallerlunilu nuna tigorusuummertarlugulu 

piarerusuummertaraa. 

Sorsunnersuup aappaata pereernerani pisiumanikuuneq, siornatigullumi pisiumasarnikuusimanerit 

oqaluttuarisaanitsinni ilaasut uppernasaataalluaannarsinnaakutsoorput, qanoq oqaaseq ”iligut” 

piungaluartigitilluguluunniit tassaaqqinnaartariaqanngitsoq kammagut. 

Taamaammat isumaqatigiissutit ukiuni arlariinni piusarsimasut isigalugit eqqarsassagutta maanna, aap, 

isumaqatigiissut una nuannaarutissaaqaaq ullumikkut, imaanngilarli taava aamma ukiut 50-it iluanni 

taamaaginnavissumik iluseqarluni sunut tamanut pituttuilluarluni orpiit qorsooqqiit seqinnarillu kisimik 

siunissami aggersut. 

Isumaqatigiissutit atsiorneqartareernikuugaluit, ileriinnerlu kammagiilluarnermik 

kinguneqarluartarnikuusoq oqaluttuarisaanitsinni nunatta USA-llu akornganni takornartarinngilarput, 

takornartaraarpulli ilerput allatu qunusaaraluni pissusilersortoq (naak ilaasa maani ilaasortat 

upperinngikkaluaraat), tamakku pillugit ukiut tallimakkaarlugilluunniit isumaqatigiissutit 

killiffissiortarneqarnissaat assut innersuukkusunnarpoq. 

Ileqartariaqarpugut nunarsuaq taamak itsillugu, Putin ilerisinnaanngilarput, Xi Jinping ilerisinnaanngilarput, 

NATO ileralugu toqqartariaqarparput, USA-p ilerinissaa avaqqukkuminaappoq. 

Ukiuni aggersuni tulliuttuni pisariaqarpoq ikinngutigiinnerput aqqutaasa ikaartarfiit qarrakuungajattut 

aaqqissoqqittariaqarneri, niiveqatigiinnikkummi USA atorfissaqartipparput, soorluttaaq aamma EU 

atorfissaqartikkipput. 

Niuernerup silarsuaani pissutsit, niiveqatigiinnermut isumaqatigiinnerit ameerikkat avannaata 

nunavittaaniittunut, taamatuttaarlu Europap kippasinnerusortaaniittunut nunanut suleqateqarneq 

ukkatarilluarneqaqqittariaqalernera nukissaqarfigisinnaaqqilerparput POTUS Trump 

atsioqatigineqarneratigut. 

Naak pissutsit tamakkiisumik qatsunngikkaluit, qangamullu uteqqissinnaajunnaareeraluit, suna tamarmi 

qernertuinnaanngilaq, sunali tamarmi aalla qillariinnaanngilaq.  

Killiffitsinnit qunneqqajunnaartariaqarpugut, ingerlariaqqittariaqarpugut. 

Nunarsuatsinni pissutsit najummatsisimanartut annikilliartunngillat, ileqarnitsinni maanna toqqaanerput 

naqissusertussanngorparput, taassumalli kingorna suna tamarmi aaqqikkunnanngilaq nammineerluni. Uagut 

politikkikkut suleriaqqinnissatsinni alloriarfissat nutaat suussanersut naalakkersuisutsinnut 

piumasarisariaqarpagut. 

Sorsunneq Europami suli piuvoq, sorsunnerit kangiani qiterlermi suli piupput, taakkulu nunarsuatsinni 

inuuniarnerup akitsoriartorneranut qanoq sunniuteqarnersut tamatta takoreerparput, inuuniarneq 

nunatsinni akikilliartunngilaq, ullormiit ullormut ilaanni akitsorterinerit takornartaajunnaarput, taakkulu 

sorpassuarnik malitseqarput. 

Uuma isumaqatigiissutip taamaatumik periarfissiussai suunersut atorluartariaqarpagut, suut 

periarfissaanersut tamaarsuullugu aningaasarsiutaasinnaanerat qulaapallattariaqarparput. 

Sakkutooqarnikkut USA nunatsinni annertusaalluni aallarnisalerpat, pinngitsoorata nunatsinni suliffeqarfiit 

nalimmassartinnissaannut tunuarsimaaruteqarata Nalik Venture aqqutigaluguluunniit tapertasinnaaneq 

tamaarsuuttariaqarparput, aningaasaq nunatsinnut isertittariaqarparput, aningaasaq inuiaqatigiit 

iluaqutigisariaqarpaat, Beniamiit Sakiusilu araba kaffisinissaminnut qungujuallaatissaqartariaqarput. 

Narsarsuaq Mestersvig-ilu eqqarsaatigalugit, annertusaanissaat sakkutooqarnikkut, uagut taakku 

sulisoqarnikkut annertusaavigissavagut nunaqqatigut namminersortut atorluarlugit. 

Isumaqatigiissut neriulluarfigalutigu Naalakkersuisunut qujalluta una immikkoortoq taamaalilluta 

Atassummiit akuersaarlugu qujavugut. 


